Nafarroako Gobernuak esne sektorean ekoizleen erakundeak sortzea bultzatuko du
Talde horiek produktuak egitean eta merkaturatzean abantailak izaten dituzte eta, gainera, Europar Batasuneko laguntzak jaso ditzakete
Nafarroako Gobernuak Esne Sektorean Ekoizleen Erakundeak sortzea bultzatuko du, kideek produktuak merkaturatzean abantailak lortu ahal izateko eta prezioak modu kolektiboan negoziatu ahal izateko, Europako Batzordea bultzatzen ari den Europako Erkidegoko Erregelamendu proiektuaren arabera. Hala jakinarazi dio Sanzberro kontseilariak UAGNko Batzorde Iraunkor berriari, Félix Bariáin lehendakaria buru zela, gaur goizean Departamentuaren egoitzan egin duten bileran.

Nafarroako Gobernua UAGNrekin bat dator abeltzaintza sektoreak egoera zaila bizi duela eta, hori dela eta, kontseilariak gogorarazi duenez, Departamentuak legegintza honetan sektorerako egoera jasangarriago bihurtzeko ekimen berriak abian jarri ditu. Neurri horien artean abeltzaintza krisiaren aurreko Larrialdi Plana dago, 2007an abian jarri zena, gaur egun indarrean dagoena; nekazaritza eta ingurumen izaerako 5 laguntza berri ezartzea; edo abeltzainentzako Mendiko Kalte-Ordain Konpentsatorioaren laguntzen zenbatekoa handitzea. Orain, Esne Sektorean Ekoizleen Erakundeak sortzea bultzatuko da, abeltzainek eta nekazariek balio katean duten kokapena indartzeko, gaur egun kate horretako mailarik ahulena baitira.

Era berean, UAGNri gogorarazi zaionez, Departamentuaren lehentasunezko helburuetako bat nekazariei eta abeltzainei NPB albait azkarren ordaintzea da, oinarrizko laguntza horrek konpentsatzen baitu arrazoizko preziorik ez egotea. Hori dela eta, Espainia osoan Nafarroa da laguntza hori sektoreari ematen dion lehenengo autonomia-erkidegoa. Zehatz esanda, eta 2010eko kanpainari aipamen eginez, horren ordainketa aldia 7 hilabetekoa baita (2010eko abendua-2011ko ekaina), kontseilariak gogorarazi du abenduaren 2rako, ordainketarako bigarren egun baliodunerako, Departamentuak laguntzen %98 ordainduta zituela, eta urtarrilean laguntzen %99,7 ordainduta egongo direla; beraz, %0,3 ordaintzea soilik faltatuko da.
Nekazaritza erakundeari NPBren etorkizunari buruzko azken berrikuntzen berri eman zaio. Departamentuak joan den hilabetean entitateekin eta erakundeekin partaidetza prozesua abiatu zuen nekazaritza sektorearen proposamenak jasotzeko NPB berria egiteko prozesuari begira.

Amaitzeko, UAGNri 2010eko aurrekontu betearazpenaren berri eman zaio, eraginkortasuna hobetzeko laguntzen ildoari dagokionez. Ildo horretatik sektorea modernizatzeko proiektuak diruz laguntzen dira. Joan den urterako aurreikusitako betearazpena gainditu da (20 milioi euro) eta azken betearazpena 21,7 milioikoa da. Horri esker, Departamentuak 2010era aurreratu ahal izan du ekitaldiaren amaieran bukatuta eta erabat dokumentatuta zeuden espediente guztiei (207 espediente) diru-laguntza ematea, eta horrek onurak ekarri ditu sektorerako.

NMEK ildoari dagokionez, eskaera deialdiko zenbatekoa baino 744.00 euro handiagoa izan da. Deialdia 2 milioi eurokoa zen. Departamentuak eskaera guztiei erantzuteko ahalegina egingo du.
Ekoizleen Erakundeak
2009ko urrian, esne sektorearen egoera zaila ikusita, Europako Batzordeak, zenbait estatu kidek eskatuta, adituen taldea sortu zuen sektorearen etorkizuna aztertzeko. Taldeak txostena egin eta ondorioak atera zituen eta orain Erregelamendu proposamen batean jaso dira. Azken horren arabera, esnea ekoizten duten abeltzainek Ekoizleen Erakundeetan taldekatu daitezke eta prezioak esne industriekin elkarrekin negoziatu ditzakete.

Erregelamendua izapidetzan dagoen arren, Nafarroako Gobernuaren ekimenaren helburua da abeltzainak Ekoizleen Erakundeak eratzen aurreratzea Erregelamendua onesten denean prest egoteko. Ekoizleen Erakundea onuragarria da kideentzat, produktuak merkaturatzean abantailak lor ditzaketelako eta prezioak modu kolektiboan negoziatu ditzatelako. Esne Sektoreko Ekoizleen Erakundea Fruta eta Barazkien Sektorean daudenei gehituko litzaieke. Departamentuak sistema hori beste nekazaritza eta abeltzaintza sektore batzuetara hedatzeko ekimenak bultzatu eta babestuko ditu. 

Nafarroako Gobernuaren ustez beharrezkoa da elikadura balioko kate mailen integrazioa eta egituratzea hobetzea, integrazio formulak inoiz baino gehiago babestuz eta ekoizle, eraldatzaile eta merkaturatzaileen artean epe ertain eta luzean kontratu-harreman egonkorren aldeko apustua eginez. Modu horretan, kate maila guztien artean bideragarritasun ekonomikoa bermatuta egongo da.

Zehatz esanda, ekoizleak elikadura balioko katean negoziazio gaitasun txikiena duen kate maila dira.
Abeltzaintza Sektoreari Laguntzeko Neurriak
2007ko urrian, Landa Garapeneko eta Ingurumeneko Departamentuak larrialdi plana abian jarri zuen abeltzaintza sektoreko krisiaren aurrean. Krisia, neurri handian, pentsuen prezioen gorakadak eragin zuen. Oraindik indarrean dagoen plan horrekin ustiategiak desagertzea eta jarduera ekonomikoaren murrizketa saihestu nahi dira, inguruabar horiek bideragarrigasun ekonomiko urria duten landa inguruetan gertatzen direla kontuan hartuta. Oinarrian, planak zenbait neurri biltzen ditu, besteak beste, jarduera orokorrak egingo dira mota guztietako abeltzaintzarako, laguntza puntualak egoera kritikoagoan dauden ustiategietarako eta laguntza estrukturalak epe luzeagoan.

Era berean, nekazaritza eta ingurumen laguntzei eta mendiko laguntzei dagokienez, 2006an 5 laguntza ildo zeuden, 5,5 milioi euro guztira. 2011n 10 laguntza ildo daude, 11 milioi euro guztira. Beraz, 2006ko kanpainatik Nafarroako Gobrenuaren laguntza ildoak zein aurrekontua bikoiztu egin dira. Nekazaritza eta ingurumen arloko ildo hauek jarri dira abian: hazitarako patata, plastiko biodegradagarriak, arraza autoktonoak estentsiboan, abeltzaintza sistema jasangarriak eta mahasti zaharrak.
Partaidetza prozesua etorkizuneko NPBren aurrean
Joan den azaroaren 18an, Europako Batzordeak Europako Parlamentuari 2013tik aurrerako NPBren etorkizunari buruzko komunikazioa aurkeztu zion. Une garrantzitsua da Europako nekazaritzarako eta abeltzaintzarako, eta beraz, Nafarroako nekazarientzat eta abeltzainentzat.

Hori dela eta, Landa Garapeneko eta Ingurumeneko Departamentuak partaidetza prozesua abiatu du Nafarroako nekazaritza sektoreko entitate eta erakundeek komunikazio horren aurrean duten kokapena ezagutu eta eztabaidatzeko, Nafarroako Gobernuak ahal duen foro guztietan, batez ere, Ingurumen, Landa eta Itsas Inguruaren Ministerioan, defendatuko dituen proposamenak dokumentu batean zehazteko. Prozesua joan den abenduaren 17an hasi zen sektoreko erakunde nagusiekin (UAGN, UCAN eta EHNE) egindako bilera batekin, eta nekazaritza sektorea ordezkatzen duten gainerako erakunde eta entitateekin jarraituko du.

UAGNko Batzorde Iraunkor berria
UAGNk joan den abenduaren 15ean XI. Kongresua egin zuen Iruñean. Bertan erakundea gidatuko duen Batzorde Iraunkor berria hautatu zuten: Félix Bariáin, lehendakaria; Luis Miguel Serrano, lehendakariordea; Miren Argui, bigarren lehendakariordea; David Lezáun, idazkaria; Marcelino Etayo, diruzaina; David Iribarren, belarkien bokala; Álvaro Cirauqui, fruta eta barazkien bokala; Javier Ayechu, abeltzaintzako bokala; Mª Ángeles Sarasíbar, abeltzaintzako bokala; Isidro Garbayo, ardozaintza eta mahastizaintzako bokala; Gonzalo Barber, gazteen atala; eta Miren Belate, gazteen atala.
